
Representantes da Fundación Lois Peña Novo 

Autoridades e persoas representantes de Institucións 

Compañerios premiados, Jorge Mira e Dalila Dopazo, 

Amigos, familiares e asistentes a este Acto de Entrega de Premios 

Moi  boa tarde a todas e a todos, 

 

Para min, e en representación do Colexio Oficial de Traballo Social de Galicia, é un honor 
estar aquí esta tarde, recibindo este Galardón, ainda que o Premio Verdadeiro debería 
ser para a Fundación Lois Peña Novo, por adicar esforzos nunha actividade que, nunha 
sociedade normalizada e xusta, non deberíamos ter que facer. Pois ,o normal, nunha 
sociedade normalizada,  é non ter que colaborar na normalización da lingua propia.  

Amigas e amigos, sentímonos moi alagados ao recibirmos este premio. A  nosa entidade, 
o Colexio de Traballo Social de Galicia, non ten feito outra cousa no seu percorrer que 
coidar da lingua  da única forma que coñecemos, usándoa con normalidade na nosa 
actividade cotiá e institucional, nos nosos procedementos, nas nosas 
publicacións, na nosa formación… 

O Colexio de Traballo Social, antiga Asociación Galega de Asistententes Sociais, tense 
convertido ao longo da súa historia nun instrumento de comunicación, información, e 
prestación de servizos tanto para as nosas e os  nosos profesionais, como para a 
cidadanía.  

O noso compromiso ao desenvolvemento do Estado do Benestar foi unha constante nos 
últimos 40 anos. Estivemos en todos os intres importantes da xeración das políticas 
sociais, tanto a nivel lexislativo como na implantación dos servizos e na creación da Rede 
Pública de Servizos Sociais, contribuíndo con noso grao de area a facer deste un 
mundo mellor, e pulando por termos na nosa comunidade unha cidadanía empoderada e 
con capacidade de seu para enfrontarse á súa vida. 

Os e as Traballadoras Sociais, somos a porta de entrada ao Sistema Público de Servizos 
Sociais, unha porta polo que cada vez entra máis e máis xente, e na que cada vez hai 



menos saída ante a ausencia de recursos para eles, para poder vivir e desenvolverse con 
dignidade. 

Queremos aproveitar este foro que se nos brinda para defender e promocionar o galego, 
para facer tamén unha defensa do Estado do Benestar, da xustiza redistributiva, e a 
equidade e a paz social. Na tesitura actual, debemos reivindicar que non sexan os 
cidadáns os que paguen esta crise, menos aínda aqueles máis necesitados. 

Estamos na volta a unha sociedade estamental (que tan ben ambienta este precioso 
entorno que nos leva a tempos de Pedro Madruga e as Revoltas Irmandiñas) unha 
sociedade fragmentada e dividida socialmente , na que visualizamos  cada vez máis 
esvaecidas ás clases medias (cada vez máis empobrecidas), e na que os servizos de 
atención ás persoas e os servizos de inclusión están sendo cambiados por Galas 
Benéficas e Telemendicidade. 

Cuestións como a aprobación da Lei de Racionalización da Administración Local, a 
demolición controlada do Sistema de Atención á Dependencia ou a ineficacia á hora de 
atender ás Familias en situación de Pobreza e Exclusión fan desta unha sociedade 
inxusta, cruel e contribúen de xeito definitivo á ruptura da paz social. 

Como Colexio de Traballo Social, inspirados en Álvaro Cunqueiro,  so nós queda pedir 
que cando nós non esteamos, ainda queden 1000 primaveras máis para a lingua galega, 
1000 primaveras máis para os Servizos Sociais Públicos e 1000 primaveras máis para 
podermos seguir practicando a solidariedade e a atención á cidadanía co fin de promover 
nela o cambio social, a solución dos problemas e relacións e acadar que como sociedade 
sigamos crendo nos dereitos humanos e a na xustiza social como piares fundamentais da 
nosa sociedade. 

 

Amigos e amigas, nada máis 

Como ben anticipou Castelao no seu ALBA DE GLORIA 

“Que a fogueira do esprito siga quentando as vosas vidas e que a fogueira do lume 
nunca deixe de quentar os vosos fogares”  

Moitas grazas! 


